
BO‘LAJAK O‘QITUVCHILARNI 
INKLYUZIV TA’LIMDA 
SELDAN FOYDALANISHGA 
TAYYORLASH MUAMMOSINING 
IJTIMOIY VA METODIK 
QATLAMLARI
Sayfullayeva Ismigul Qodir qizi
Osiyo xalqaro universiteti
“Pedagogika nazariyasi” kafedrasi dotsenti v.b. (PhD)
Qori Niyoziy nomidagi TPMI doktoranti

ORCID ID: 0000-0002-2571-9383
Annotatsiya: Ushbu maqolada bo‘lajak o‘qituvchilarni inklyuziv ta’lim sharoitida ijtimoiy-emotsional ta’lim (SEL - Social 
and Emotional Learning) yondashuvidan samarali foydalanishga tayyorlash muammosining ijtimoiy va metodik jihatlari 
yoritiladi. Inklyuziv ta’lim muhitida har bir o‘quvchining individual xususiyatlari, ehtiyojlari va imkoniyatlarini hisobga olish, 
o‘zaro hurmat, empatiya, ijtimoiy hamkorlik hamda emotsional barqarorlikni rivojlantirishning pedagogik ahamiyati asosla-
nadi. Shuningdek, bo‘lajak o‘qituvchilarda o‘zini anglash, his-tuyg‘ularni boshqarish, mas’uliyatli qaror qabul qilish, sama-
rali muloqot o‘rnatish va ijtimoiy munosabatlarni rivojlantirish kompetensiyalarini shakllantirish masalalari tahlil qilinadi.

Kalit so‘zlar: inklyuziv ta’lim, SEL, ijtimoiy-emotsional ta’lim, bo‘lajak o‘qituvchi, kasbiy tayyorgarlik, ijtimoiy kompeten-
siya, emotsional intellekt, pedagogik metodika, empatiya, refleksiya, teng imkoniyatlar.
Abstract: This article explores the social and methodological aspects of preparing prospective teachers to use the Social 
and Emotional Learning (SEL) approach effectively in inclusive education settings. It highlights the pedagogical impor-
tance of taking into account each learner’s individual characteristics, needs, and abilities, as well as fostering mutual 
respect, empathy, social collaboration, and emotional resilience within an inclusive learning environment. Furthermore, 
the article analyzes the development of prospective teachers’ competencies in self-awareness, emotion management, 
responsible decision-making, effective communication, and the development of social relationships.

Key words: inclusive education, SEL, social and emotional learning, prospective teachers, professional training, social 
competence, emotional intelligence, teaching methodology, empathy, reflection, equal opportunities.
Аннотация: В данной статье освещаются социальные и методические аспекты проблемы подготовки будущих учи-
телей к эффективному использованию подхода социально-эмоционального обучения (SEL – Social and Emotional 
Learning) в условиях инклюзивного образования. Обосновывается педагогическая значимость учёта индивиду-
альных особенностей, потребностей и возможностей каждого учащегося, а также развития взаимного уважения, 
эмпатии, социального взаимодействия и эмоциональной устойчивости в инклюзивной образовательной среде. 
Кроме того, анализируются вопросы формирования у будущих учителей компетенций, связанных с самосозна-
нием, управлением эмоциями, ответственным принятием решений, эффективной коммуникацией и развитием 
социальных взаимоотношений.

Ключевые слова: инклюзивное образование, SEL, социально-эмоциональное обучение, будущий учитель, про-
фессиональная подготовка, социальная компетентность, эмоциональный интеллект, педагогическая методика, 
эмпатия, рефлексия, равные возможности.

KIRISH
Zamonaviy ta’lim tizimida inklyuziv yondashuvni rivojlantirish, barcha o‘quvchilar uchun teng ta’lim imkoni-

yatlarini yaratish hamda ularning individual ehtiyojlarini hisobga olish dolzarb pedagogik vazifalardan biri 
hisoblanadi. Inklyuziv ta’limning samaradorligi nafaqat ta’lim muassasalarida zarur sharoitlarni yaratishga, balki 
pedagoglarning kasbiy, psixologik va ijtimoiy-emotsional tayyorgarligiga ham bevosita bog‘liq. Shu jihatdan 
bo‘lajak o‘qituvchilarni turli ehtiyoj va imkoniyatlarga ega o‘quvchilar bilan samarali ishlashga tayyorlash, ularda 
empatiya, emotsional barqarorlik, ijtimoiy hamkorlik va mas’uliyatli qaror qabul qilish ko‘nikmalarini shakllan
tirish muhim ahamiyat kasb etadi.

Ijtimoiy-emotsional ta’lim (SEL - Social and Emotional Learning) yondashuvi o‘quvchilarning o‘z his-tuyg‘ula-
rini anglash va boshqarish, boshqalar bilan ijobiy munosabatlar o‘rnatish, hamkorlikda faoliyat yuritish hamda 
mas’uliyatli qarorlar qabul qilish kompetensiyalarini rivojlantirishga yo‘naltirilgan. Mazkur yondashuv inklyuziv 
ta’lim sharoitida o‘quvchilarning ijtimoiy moslashuvi, o‘zaro hurmat va qo‘llab-quvvatlashga asoslangan ta’lim 
muhitini shakllantirishda muhim pedagogik imkoniyatlarga ega. Biroq ushbu imkoniyatlardan samarali foydala-
nish bo‘lajak o‘qituvchilarning SEL yondashuvi bo‘yicha nazariy bilimlari va amaliy ko‘nikmalarini izchil rivojlan-
tirishni talab etadi.

Bo‘lajak o‘qituvchilarni inklyuziv ta’lim jarayonida SELdan foydalanishga tayyorlash masalasini ikki o‘zaro 
bog‘liq qatlamda ko‘rib chiqish mumkin: ijtimoiy qatlam va metodik qatlam. Ijtimoiy qatlam inklyuziv ta’limga 
bo‘lgan ehtiyoj, jamiyatdagi ijtimoiy munosabatlar, oila va mahalla hamkorligi hamda o‘quvchilarning ijti-
moiy-emotsional rivojlanishi bilan bog‘liq bo‘lsa, metodik qatlam bo‘lajak pedagoglarning kasbiy tayyorgarligi, 
ta’lim mazmuni, pedagogik yondashuvlar va amaliy faoliyatni tashkil etish masalalarini qamrab oladi.

Tadqiqotning obyekti – bo‘lajak o‘qituvchilarni inklyuziv ta’lim sharoitida kasbiy faoliyatga tayyorlash 
jarayoni.

Tadqiqotning predmeti – bo‘lajak o‘qituvchilarni inklyuziv ta’limda ijtimoiy-emotsional ta’lim (SEL) 
yondashuvidan foydalanishga tayyorlashning ijtimoiy va metodik jihatlari.

Tadqiqotning maqsadi – bo‘lajak o‘qituvchilarni inklyuziv ta’lim jarayonida SEL yondashuvidan samarali 
foydalanishga tayyorlash muammosining ijtimoiy va metodik qatlamlarini tahlil qilish hamda ularning o‘zaro 
bog‘liqligini ilmiy-nazariy jihatdan asoslash.

Tadqiqotning vazifalari – inklyuziv ta’lim sharoitida SEL yondashuvining pedagogik ahamiyatini yoritish, 
bo‘lajak o‘qituvchilarning ijtimoiy-emotsional kompetensiyalarini rivojlantirish zaruratini asoslash, kasbiy tayyor-
garlik jarayonidagi mavjud ijtimoiy va metodik muammolarni aniqlash hamda ularni bartaraf etishga xizmat 
qiluvchi pedagogik imkoniyatlarni tahlil qilishdan iborat.

MAVZUGA OID ADABIYOTLAR SHARHI
Muammoning ijtimoiy qatlami jamiyatning inklyuziv ta’limga bo‘lgan ehtiyoji va pedagog kadrlar tayyor-

garligi o‘rtasidagi nomuvofiqlik bilan belgilanadi. Davlat siyosati inklyuziv qamrovni tez sur’atlarda kengay-
tirmoqda, xalqaro majburiyatlar esa inklyuziv ta’limning sifatini, ya’ni bolaning faqat sinfda bo‘lishini emas, 
balki u yerda o‘zini xavfsiz, qabul qilingan va qadrlangan his qilishini talab qilmoqda. Shu bilan birga, bugungi 
bolalar va o‘smirlar orasida xavotir, emotsional zo‘riqish, raqamli muhit bilan bog‘liq ijtimoiy muammolar ortib 
bormoqda. D. Vang va Z. Ishoqning tizimli tahlilida ham oliy ta’lim talabalari orasida ruhiy salomatlik bilan 
bog‘liq muammolarning o‘sishi, ish beruvchilar tomonidan esa emotsional intellekt va shaxslararo muloqot 
ko‘nikmalariga talabning ortib borayotgani qayd etiladi.1 Demak, bo‘lajak o‘qituvchining ijtimoiy-emotsional 
kompetentligi ikki tomonlama ahamiyatga ega: u o‘quvchilarning, jumladan, alohida ehtiyojli o‘quvchilarning 
ijtimoiy-emotsional rivojlanishini qo‘llab-quvvatlash vositasi bo‘lish bilan birga, o‘qituvchining o‘z kasbiy barqa-
rorligi va “kasbiy kuyish”dan himoyalanish omili hamdir.

Muammoning ijtimoiy qatlamida milliy madaniy omillar ham muhim o‘rin tutadi. O‘zbek jamiyatida oila va 
mahalla bolaning ijtimoiylashuvida an’anaviy ravishda markaziy rol o‘ynaydi. Bu inklyuziv ta’lim uchun katta 
resurs: mahalla alohida ehtiyojli bolalarni aniqlash, oilalarni qo‘llab-quvvatlash, stereotiplarni kamaytirish va 
bolani jamoa hayotiga jalb etishda maktabning tabiiy hamkori bo‘lishi mumkin. Biroq ayni paytda “boshqalar 
nima deydi” degan xavotir, nogironlikni yashirishga moyillik va bolaga haddan tashqari himoyachi munosabat 
kabi omillar ham inklyuziyaga to‘sqinlik qiladi. Bunday vaziyatda o‘qituvchi faqat bola bilan emas, balki uning 
oilasi, sinfdoshlarining ota-onalari va mahalla vakillari bilan ham emotsional jihatdan nozik muloqot olib borishi 
kerak. Bu esa xorijiy SEL modellarini milliy madaniy kontekstga moslashtirish zaruratini keltirib chiqaradi.

Muammoning metodik qatlami pedagogika oliy ta’lim muassasalaridagi tayyorlash mazmuni, shakl va usul-
lari bilan bog‘liq. Mavjud tajriba tahlili shuni ko‘rsatadiki, bo‘lajak o‘qituvchilarni inklyuziv ta’limga tayyorlash 
asosan “Inklyuziv ta’lim”, “Inklyuziv ta’lim. Gospital pedagogika”, “Maxsus pedagogika” kabi fanlar doirasida, 
nazariy bilimlarni berish shaklida amalga oshiriladi. Sh.E. Toxtiyarova boshlang‘ich sinf o‘qituvchilarini inklyuziv 
ta’limga tayyorlash muammosini tadqiq etib, o‘qituvchining inklyuziv ta’limga tayyorgarligini metodik bilimlar, 
malakalar, faoliyat, qadriyatlar va shaxsiy sifatlar majmuasi sifatida tavsiflaydi hamda unda kasbiy va psixologik 
tayyorgarlik birligini ajratadi.2 Psixologik tayyorgarlik tarkibida turli rivojlanish buzilishlariga ega o‘quvchilarni 

1	 Wang D., Ishak Z. Unveiling the Implementation of Social-Emotional Learning among College Students: A Systematic Literature 
Review // International Journal of Learning, Teaching and Educational Research. – 2025. – Vol. 24, № 5. – P. 376–399. DOI: 
10.26803/ijlter.24.5.20.

2	 Toxtiyarova Sh.E. Boshlang‘ich sinf o‘qituvchilarini inklyuziv ta’limga tayyorlashning pedagogik-korreksion strategiyalarini takomil-
lashtirish: ped. fan. dok. (DSc) diss. – Toshkent: TDPU, 2024. – B. 16–22.

emotsional qabul qilish va o‘z pedagogik faoliyatidan qoniqish hissi alohida ko‘rsatilgani tadqiqotimiz uchun 
muhim nazariy tayanch bo‘ladi. Biroq ushbu va boshqa milliy tadqiqotlarda pedagogning psixologik tayyorgar-
ligi SEL ramkasi asosida tizimli ravishda ishlab chiqilmagan.

Xalqaro tadqiqotlar ham shunga o‘xshash muammoni qayd etadi. P. Selvakumar va hammualliflari baka-
lavriat bosqichidagi pedagogik ta’lim dasturlarida SELni joriy etishning asosiy to‘siqlari sifatida kognitiv ko‘nik-
malarni emotsional kompetensiyalardan ustun qo‘yuvchi an’anaviy yondashuvlar, vaqt yetishmovchiligi va 
o‘quv rejasining haddan tashqari yuklanganligini, shuningdek, professor-o‘qituvchilarning o‘zlari SEL bo‘yicha 
yetarli tayyorgarlikka ega emasligini ko‘rsatadi.3

X. Elayan esa SEL o‘quv dasturini amalga oshirishga pedagoglarni tayyorlash bo‘yicha tadqiqotida o‘qi
tuvchilar dasturni o‘quvchilar bilan qo‘llashdan oldin maxsus tayyorgarlikdan o‘tishni, tayyorgarlikni hamkasb
lar bilan birgalikda olishni va bir o‘quv yilida faqat bitta yirik maktab tashabbusini joriy etishni afzal ko‘rishini 
aniqlagan.4 Bu natijalar SELni amalga oshirish uchun pedagogning oldindan, tizimli va hamkorlikka asoslangan 
tayyorgarligi hal qiluvchi ahamiyatga ega ekanini tasdiqlaydi.

TADQIQOT METODOLOGIYASI
Muammoning metodik qatlamida quyidagi ziddiyatlar ajralib turadi:

•	 davlat siyosatida inklyuziv ta’limning ijtimoiy-emotsional maqsadlari belgilangani va pedagogika oliy ta’lim 
muassasalarida bu maqsadlarni amalga oshirishga yo‘naltirilgan maxsus tayyorlash mazmunining yetarli 
emasligi o‘rtasidagi ziddiyat;

•	 inklyuziv sinflarda ijtimoiy-kommunikativ va emotsional qiyinchiliklarga ega o‘quvchilar ulushining yuqoriligi 
va bo‘lajak o‘qituvchilarni tayyorlashda asosan defektologik-korreksion bilimlarga urg‘u berilishi o‘rtasidagi 
ziddiyat;

•	 SEL bo‘yicha jahon tajribasida to‘plangan boy ilmiy-metodik salohiyat va uning milliy madaniy kontekstga, 
xususan, oila va mahalla institutlariga moslashtirilmaganligi o‘rtasidagi ziddiyat;

•	 bo‘lajak o‘qituvchilarning pedagogik amaliyot davrida inklyuziv sinflarga tyutor sifatida jalb etilishi huquqiy 
jihatdan ta’minlangani va ularning bunday amaliyotga ijtimoiy-emotsional jihatdan tayyorlanmaganligi o‘rta-
sidagi ziddiyat;

•	 o‘qituvchining o‘quvchilarda SEL kompetensiyalarini rivojlantirishi talab etilishi va bo‘lajak o‘qituvchining 
o‘z ijtimoiy-emotsional kompetensiyalarini rivojlantirishga oliy ta’lim jarayonida maqsadli e’tibor qaratil-
masligi o‘rtasidagi ziddiyat.

Ushbu ziddiyatlar bo‘lajak o‘qituvchilarni inklyuziv ta’lim jarayonida SELdan foydalanishga tayyorlashni 
alohida ilmiy-metodik muammo sifatida tadqiq etish zarurligini asoslaydi.

TAHLIL VA NATIJALAR
Bo‘lajak o‘qituvchilarni inklyuziv ta’lim sharoitida ijtimoiy-emotsional ta’lim (SEL) yondashuvidan foydalan-

ishga tayyorlash muammosini o‘rganish uning ijtimoiy va metodik qatlamlari o‘zaro uzviy bog‘liqligini ko‘rsatadi. 
Ijtimoiy qatlam jamiyatda inklyuziv ta’limga bo‘lgan ehtiyojning ortishi, o‘quvchilarning individual xususiyatlarini 
hisobga olish, teng imkoniyatlarni ta’minlash hamda oila va mahalla bilan hamkorlikni rivojlantirish zarurati bilan 
tavsiflanadi. Metodik qatlam esa bo‘lajak pedagoglarning kasbiy tayyorgarligini takomillashtirish, ijtimoiy-emot-
sional kompetensiyalarini rivojlantirish va ularni amaliy pedagogik faoliyatga tayyorlash masalalarini qamrab 
oladi.

Mazkur qatlamlarning o‘zaro bog‘liqligini tahlil qilish bo‘lajak o‘qituvchilarning inklyuziv ta’limga tayyorgar-
ligini faqat nazariy bilimlar bilan cheklamasdan, emotsional barqarorlik, empatiya, samarali muloqot va mas’uli-
yatli qaror qabul qilish ko‘nikmalari bilan uyg‘un holda rivojlantirish muhimligini ko‘rsatadi. Shu asosda tadqiqot 
muammosining asosiy yo‘nalishlari ajratilib, ularning bo‘lajak o‘qituvchi tayyorgarligiga qo‘yadigan talablari 
tizimlashtirildi.

Muammoning ijtimoiy va metodik qatlamlari o‘rtasidagi bog‘liqlik 1-jadvalda umumlashtirildi.

3	 Selvakumar P., Neena P.C., Garg S., Gupta S., Karunakaran N.B., Manjunath C.T.C. Social and Emotional Learning in Undergrad-
uate Teacher Education Programs // Teacher Education in the Era of Social-Emotional Learning. – IGI Global Scientific Publishing, 
2025. – P. 21–48. DOI: 10.4018/979-8-3693-9271-3.ch002.

4	 Elayan H. The Preparation of Educators to Implement an SEL Curriculum: Doctoral dissertation (Ed.D.). – Chicago: National Louis 
University, 2023. – 140 p.

1-jadval: Tadqiqot muammosining ijtimoiy va metodik qatlamlari
Qatlam Muammoning namoyon bo‘lishi Bo‘lajak o‘qituvchi tayyorgarligiga talab

Me’yoriy-huquqiy SELga oid maqsadlar belgilangan, 
mexanizmlar konkretlashtirilmagan

Normativ talablarni metodik harakatlarga 
aylantira olish

Ijtimoiy-demografik Inklyuziv qamrovning tez kengayishi; kadrlar 
yetishmovchiligi

Oliy ta’lim bosqichidayoq inklyuziv faoliyatga 
tayyorlanish

Ijtimoiy-psixologik O‘qituvchilarning inklyuziyaga nisbatan 
ehtiyotkor munosabati; stereotiplar

Ijobiy kasbiy pozitsiya, empatiya va 
emotsional barqarorlik

Madaniy Oila va mahallaning ta’sirchan roli; nogironlikka 
oid xavotirlar

Oila va mahalla bilan emotsional jihatdan 
nozik hamkorlik

Mazmuniy-metodik Tayyorlash mazmunida defektologik bilimlar 
ustunligi

SEL kompetensiyalarini inklyuziv kontekstda 
qo‘llash

Amaliy Talabalarning tyutor sifatida amaliyotga jalb 
etilishi

Real ijtimoiy-emotsional vaziyatlarni 
boshqarish tajribasi

1-jadval ma’lumotlarining tahlili shuni ko‘rsatadiki, bo‘lajak o‘qituvchilarni inklyuziv ta’limda SEL yonda
shuvidan foydalanishga tayyorlash ko‘p qirrali pedagogik jarayon hisoblanadi. Jumladan, me’yoriy-huquqiy 
qatlamda belgilangan maqsadlarni amaliy faoliyatga tatbiq etish uchun pedagoglarning tegishli metodik 
kompetensiyalarini rivojlantirish zarur. Ijtimoiy-demografik qatlam esa inklyuziv ta’lim qamrovining kengayishi 
sharoitida bo‘lajak o‘qituvchilarni kasbiy faoliyatga tayyorlashning ahamiyatini oshiradi.

Ijtimoiy-psixologik va madaniy qatlamlar o‘qituvchining shaxsiy sifatlari hamda kommunikativ kompeten-
siyalariga alohida e’tibor qaratishni talab etadi. Xususan, empatiya, emotsional barqarorlik, o‘zaro hurmat va 
hamkorlik ko‘nikmalari inklyuziv ta’lim muhitida ijobiy munosabatlarni shakllantirishga xizmat qiladi. Oila va 
mahalla bilan samarali hamkorlikni yo‘lga qo‘yish esa o‘quvchilarning ijtimoiy moslashuvini qo‘llab-quvvatlash 
imkoniyatlarini kengaytiradi.

Mazmuniy-metodik va amaliy qatlamlar tahlili bo‘lajak o‘qituvchilarning nazariy bilimlarini real pedagogik 
vaziyatlarda qo‘llash ko‘nikmalarini rivojlantirish muhimligini ko‘rsatadi. Bunda SEL yondashuviga asoslangan 
amaliy mashg‘ulotlar, pedagogik vaziyatlarni tahlil qilish, refleksiya va hamkorlikdagi faoliyat shakllaridan foyda-
lanish maqsadga muvofiqdir. Mazkur yondashuvlar bo‘lajak pedagoglarning o‘z his-tuyg‘ularini boshqarish, 
o‘quvchilar bilan samarali muloqot o‘rnatish va turli ijtimoiy-emotsional vaziyatlarda asoslangan qarorlar qabul 
qilish ko‘nikmalarini shakllantirishga yordam berishi mumkin.

Shunday qilib, tahlil natijalari bo‘lajak o‘qituvchilarni inklyuziv ta’limda SEL yondashuvidan foydalanishga 
tayyorlashning ijtimoiy va metodik qatlamlarini o‘zaro bog‘liq holda ko‘rib chiqish zarurligini asoslaydi. Ushbu 
yo‘nalishlarni uyg‘unlashtirish pedagogik ta’lim mazmunini takomillashtirish, bo‘lajak o‘qituvchilarning ijtimoiy-
emotsional kompetensiyalarini rivojlantirish hamda ularning inklyuziv ta’lim sharoitidagi kasbiy faoliyatga 
tayyorgarligini kuchaytirishga xizmat qilishi mumkin.

XULOSA VA TAKLIFLAR
Xulosa qilib aytganda, bo‘lajak o‘qituvchilarni inklyuziv ta’lim jarayonida SELdan foydalanishga tayyor-

lash ijtimoiy-metodik muammo sifatida quyidagicha tavsiflanadi. U jamiyatning har bir bolani teng va to‘laqonli 
ishtirok etadigan ta’lim muhitiga bo‘lgan ijtimoiy buyurtmasidan kelib chiqadi; xalqaro va milliy normativ hujjat-
larda belgilangan, biroq metodik jihatdan to‘liq ta’minlanmagan maqsadlarga tayanadi; pedagog kadrlar tayyor-
lash tizimining an’anaviy, asosan bilimga yo‘naltirilgan modeli bilan inklyuziv amaliyotning ijtimoiy-emotsional 
talablari o‘rtasidagi nomuvofiqlikda namoyon bo‘ladi. Bu muammoni hal qilish bo‘lajak o‘qituvchi tayyorgarli
gining psixologik-metodik yo‘nalishlarini aniqlashni talab etadi.

Literature Review // International Journal of Learning, Teaching and Educational Research. – 2025. – Vol. 24, № 5. – P. 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

